
Dövlət siyasətinin mərkəzində 
vətəndaş və onun rifahı durur
Bu məqsədlə 2019-cu ildə iki 

sosial islahat zərfi qəbul olunaraq 
icra edilmiş, müavinət və təqaüdlərin 
məbləğinin orta hesabla 92 faiz, əmək 
pensiyasının minimum məbləğinin 72 
faiz, minimum əməkhaqqının 92 faiz, 
dövlət büdcəsindən maliyyələşdirilən 
qurumlarda işləyənlərin 
əməkhaqlarının orta hesabla 50 faiz 
artırılması təmin edilmişdir. Görülmüş 
tədbirlər nəticəsində 2018-ci ilin əvvəli 
ilə müqayisədə orta aylıq nominal 
əməkhaqqının məbləğində 39 faiz, 
əmək pensiyalarının orta məbləğində 
60 faiz, sosial müavinətlərin orta 
məbləğində 2 dəfə, Azərbaycan Res-
publikası Prezidentinin təqaüdlərinin 
orta məbləğində isə 2,2 dəfə artım 
əldə olunmuşdur. 

2021-ci ildə ölkəmiz COVID–19 
pandemiyasının yaratdığı sarsıntı-
ları geridə qoyaraq, inamlı şəkildə 
iqtisadi bərpa yoluna qayıtmışdır. 
Bu, dünya miqyasında pandemiyaya 
qarşı peyvəndlərin ərsəyə gətirilməsi, 
ölkəmizdə isə insanlarımızın bu 
xəstəlikdən qorunması istiqamətində 
dövlət tərəfindən əhatəli və effektiv 
sosial-iqtisadi tədbirlərin, xüsusilə 
genişmiqyaslı peyvəndləmə kam-
paniyasının keçirilməsi, həmçinin 
2020-ci ildə əhalinin sosial baxım-
dan həssas qruplarına maliyyə və 
sosial dəstək göstərilməsi, eləcə də 
pandemiyadan zərər çəkmiş iqti-
sadi sahələrdə fəaliyyət göstərən 
sahibkarlara, qurumlara vergi və 
bank-kredit güzəştlərinin verilməsi 
sayəsində mümkün olmuşdur. Bunun-
la yanaşı, qeyd olunmalıdır ki, dünya 
iqtisadiyyatında bərpa meyillərinin 
güclənməsi müşahidə olunmaqda-
dır. Lakin dünya miqyasında iqtisadi 
fəallığın bərpası və məcmu tələbin 
artması templərinin vaxtilə dayandı-
rılmış istehsal, nəqliyyat-logistika və 
təchizat güclərinin iqtisadi dövriyyəyə 
qaytarılması sürətini xeyli üstələməsi 
beynəlxalq bazarlarda bir çox 
əmtəələrin qiymətlərinin əhəmiyyətli 
dərəcədə qalxmasını şərtləndirərək 
yeni çağırışlar yaratmışdır.

Bu vəziyyət ölkəmizə idxal olunan 
əmtəələrin, o cümlədən bir sıra ərzaq 
məhsullarının qiymətlərinin artımına 
səbəb olur və nəticə etibarilə sosial 
baxımdan ən həssas əhali qruplarının 
rifah halına mənfi təsir göstərir.

Beynəlxalq bazarlardakı 
proseslərin ölkədaxili qiymətlərə 
sirayət etməsinin ölkə əhalisinə, 
xüsusilə həssas əhali qruplarına mənfi 
fəsadlarını yumşaltmaq və əhalinin 
sosial müdafiəsini gücləndirmək 
məqsədilə Nazirlər Kabinetinə 
tapşırılır ki, əməkhaqlarının, əmək 
pensiyalarının və sosial müavinətlərin, 
təqaüdlərin və digər sosial ödənişlərin 
məbləğlərinin artırılmasının təmin 
edilməsi ilə bağlı Azərbaycan Res-
publikasının 2022-ci il dövlət büdcəsi 
layihəsində müvafiq tədbirlərin əks 
etdirilməsi üçün təkliflərini hazırla-
yıb Azərbaycan Respublikasının 
Prezidentinə təqdim etsin.

Gözlənilir ki, Prezidentin yeni 
sərəncamı ilə sosial ödənişlərdə ciddi 
artımlar təmin ediləcək. Vətəndaş rifa-
hının təminatı və həssas qrupların so-
sial müdafiəsi Prezident İlham Əliyevin 
siyasətində başlıca istiqamətdir. 
Cənab Prezident bu və ya digər 
rayonda ictimaiyyətin nümayəndələri 
ilə görüşlərində də daim bildirib ki, 
Azərbaycan vətəndaşının rifahının 
yüksək dərəcədə təmin olunması 
dövlətin başlıca vəzifəsidir. 

Qeyd etməliyik ki, Prezident 
İlham Əliyevin imzaladığı “Əhalinin 
sosial rifahının qorunması sahəsində 
əlavə tədbirlər haqqında” sərəncam 
əhalinin, xüsusilə həssas qruplardan 
olan vətəndaşların sosial rifahının 
qorunmasını təmin edir. Sərəncam 
beynəlxalq bazarlardakı proseslərin 
ölkədaxili qiymətlərə sirayət etməsinin 
ölkə əhalisinə mənfi fəsadlarının 
yumşaldılması və əhalinin sosial 
müdafiəsinin gücləndirilməsi məqsədi 
daşıyır. Beləliklə, aztəminatlı əhali 
təbəqəsi üçün kommunal tariflərin 
dəyişdirilməsi onların gəlirlərinin artı-
rılması istiqamətində atılan addımlarla 
uzlaşdırılır.

Bu məqsədlə Nazirlər Kabineti 
əməkhaqlarının, pensiya və sosial 
müavinətlərin, təqaüdlərin və digər so-
sial ödənişlərin məbləğlərinin artırılma-
sı ilə bağlı təkliflər hazırlayaraq dövlət 
başçısına təqdim edəcək. 

Sosial ödənişlərdə növbəti artımları 
nəzərdə tutan bu sərəncam vətəndaş 
rifahının təminatı və həssas qrup-
ların sosial müdafiəsinin Prezident 
İlham Əliyevin siyasətində başlıca 
istiqamət olduğunu bir daha təzahür 
etdirir. Bu sahədə islahatlar xüsusilə 
son illərdə inqilabi xarakter alıb. 
Sosial islahat paketləri nəticəsində 
müavinət və təqaüdlərin, pensiya və 
əməkhaqlarının ciddi şəkildə artımı 
təmin edilib, yeni sosial təminat növləri 
təsis olunub. 

2018-ci ilin əvvəli ilə müqayisədə 
ölkəmizdə orta aylıq nominal 
əməkhaqqı məbləği 39 faiz, əmək 
pensiyalarının orta məbləği 60 faiz, so-
sial müavinətlərin orta məbləği 2 dəfə, 
Prezidentin təqaüdlərinin orta məbləği 
2,2 dəfə artıb. Son üç ildə ölkəmizdə 
xalis minimum əməkhaqqının xalis 
orta aylıq əməkhaqqına olan nisbəti 
2018-ci ildəki 26,5 faizdən 2020-ci ildə 
38 faizə yüksəlib, bu da aşağı gəlirli 
vətəndaşlarımızın rifahının artırılma-
sı, layiqli əməkhaqqı hədəflərinə nail 
olunması və həmin nisbətin Avropa 
Sosial Xartiyası normalarına uyğun-
luğunun təmin edilməsində ciddi 
irəliləyişdir.

Ümumilikdə, son üç ildə ölkəmizdə 
fərman, sərəncam, qanun kimi ibarət 
olmaqla qəbul edilən 900-dən çox 
normativ-hüquqi akt əhalinin sosial 
rifahın yaxşılaşdırılmasına xidmət edib 
və sosial təminat növləri üzrə ödəniş 
alanların sayı 160 min nəfər artaraq 
2,4 milyonu ötüb.

“Əhalinin sosial rifahının qorunma-
sı sahəsində əlavə tədbirlər haqqında” 
yeni sərəncam ölkəmizdə sosial inki-
şafın davamlı xarakter almasını, sosial 
ödənişlərdə ciddi artımları təmin edən 
islahatların növbəti mərhələsinə keçidi 
təmin edir və ümumilikdə 1 milyon 800 
min nəfərədək vətəndaşımızın rifahı-
nın daha da yaxşılaşmasına xidmət 
edəcək.

Təbii qaz və elektrik enerjisi üzrə 
taarif tənzimlənməsi ilə paralel olaraq 
maaşların yüksəldilməsi istiqamətində 
atılan addımlar tariflərdəki artımları 
kompensasiya etmək baxımından 
ciddi addımdır, dövlət siyasətinin 
mərkəzində vətəndaşın, onun rifahının 
durduğunu bir daha nümayiş etdirən 
amildir.

Hazırda Prezidentin sərəncamının 
icrası istiqamətində davamlı işlər 

aparılır. Bununla bağlı artıq bir 
sıra nazirliklər atılacaq addımlar 
haqqında ölkə ictimaiyyətinə ilkin 
məlumatlar veriblər. Maliyyə Nazirliyi-
nin məlumatında deyilir: “Azərbaycan 
Respublikası Maliyyə Nazirliyi 
tərəfindən aidiyyəti dövlət qurumları ilə 
əlaqələndirilmiş şəkildə Azərbaycan 
Respublikasının Prezidenti cənab 
İlham Əliyevin imzaladığı 16 okt-
yabr 2021-ci il tarixli “Əhalinin sosial 
rifahının qorunması sahəsində əlavə 
tədbirlər haqqında” Sərəncamdan irəli 
gələn tapşırıqların 2022-ci ilin dövlət 
büdcəsi layihəsində əks etdirilməsi 
üçün müvafiq təkliflərin hazırlanması 
üzrə işlərə artıq başlanılıb”.

Maliyyə Nazirliyinin mətbuat 
xidmətinin rəhbəri Mais Piriyevin 
sözlərinə görə, bununla əlaqədar 
2022-ci ilin dövlət büdcəsinin gəlir və 
xərclərinə baxılır, əməkhaqlarının, 
əmək pensiyalarının və sosial 
müavinətlərin, təqaüdlərin və digər 
sosial ödənişlərin məbləğlərinin artırıl-
masının maliyyə təminatının yara-
dılması ilə bağlı məsələlər nəzərdən 
keçirilir. Dövlət büdcəsi layihəsinə 
müvafiq düzəlişlərin edilməsi ilə bağlı 
təkliflər ən qısa müddətdə Azərbaycan 
Respublikasının Nazirlər Kabinetinə 
təqdim olunacaqdır.

Prezident İlham Əliyevin 16 
oktyabr 2021-ci il tarixli sərəncamı 
ilə bağlı Əmək və Əhalinin Müdafiəsi 
Nazirliyinin oktyabrın 18-də yaydığı 
məlumatda isə bildirilib ki, sənəd sosi-
al ödənişlərin artırılması istiqamətində 
növbəti mühüm addımın atılmasına 
imkan verir. Sərəncamın icrası olaraq 
əmək müqaviləsi ilə çalışanların 
böyük qisminin əməkhaqları artırıla-
caq. Həmçinin minimum əməkhaqqı 
alanların da məvacibləri yüksəldiləcək. 
Bu islahat 1 milyonadək işçini əhatə 
edəcək.

Pensiya və sosial müavinət artımı 
ilə bağlı tədbir isə 450 min şəxsə mü-
vafiq sosial ödənişin artırılmasına im-
kan verəcək. Təqaüd artımı istiqaməti 
tələbələrin rifahına dəstək məqsədi 
daşıyır. Təqribən, 130 minədək 
tələbənin təqaüdündə artım olacaq.

Sərəncamın icrası ilə sosial ödəniş 
artımı aztəminatlı əhali kateqoriyasına 
aid ailələri də əhatə edəcək. 

Onu da qeyd edək ki, Dünya Ban-
kının bu günlərdə açıqladığı Avropa və 
Mərkəzi Asiya regionu üzrə yenilənmiş 
proqnozda bu il Azərbaycan iqtisa-
diyyatının 5 faiz, 2022-ci ildə 3,1 faiz, 
2023-cü ildə isə 2,7 faiz yüksələcəyi 
göstərilir. İnanırıq ki, gözlənilən iqti-
sadi artım postpandemiya dövründə 
dövlətimizin yeni sosial layihələr 
həyata keçirmək istiqamətində imkan-
larını genişləndirəcək. 

Paşa ƏMİRCANOV,  
“Xalq qəzeti”

Azərbaycan yeni sosial islahatlar paketi ərəfəsindədir. 
Artıq Prezident İlham Əliyev oktyabrın 16-da imzaladığı 
“Əhalinin sosial rifahının qorunması sahəsində əlavə 

tədbirlər haqqında” sərəncamla bunun anonsunu vermiş oldu. 
Sərəncamda bildirilir ki, ölkə əhalisinin rifahının yaxşılaşdırılması 
aparılan sosial-iqtisadi siyasətin mühüm prioritetlərindən biridir. 
Son illərdə bu istiqamətdə ciddi irəliləyişlərə nail olunmuş, 
əhalinin sosial müdafiəsinin gücləndirilməsi, sosial ödənişlərin, 
əməkhaqlarının artırılması istiqamətində ardıcıl addımlar 
atılmışdır. 

İnsan amili xüsusi 
diqqət mərkəzindədir 
K oronavirus pandemiyasının 

və maliyyə böhranının hələ də 
səngimədiyi bir vaxtda Prezident 

İlham Əliyev “Əhalinin sosial rifahının 
qorunması sahəsində əlavə tədbirlər 
haqqında” sərəncam imzalayaraq, insan 
amilinin dövlət siyasətinin tərkib hissəsi 
olduğunu bir daha nümayiş etdirdi. 

Dövlət başçımız pandemiyanın 
Azərbaycan iqtisadiyyatı üçün bir sıra 
problemlər yaratmasına baxmayaraq, 
 COVID–19-a qarşı mübarizə aparmaq və 
insanlarımızın zərər çəkməməsi istiqamətində 
müvafiq sərəncam və fərmanlar imzaladı. 
Möhtərəm Prezidentimizin sonuncu sərəncamı 
əsasən, sosial inkişafın davamlı xarakter 
almasını və sosial ödənişlərdə ciddi artımları 
təmin edəcək. Bu sərəncam, ümumilikdə, 1 
milyon 800 min nəfərədək vətəndaşımızın 
rifahının daha da yaxşılaşdırılmasına xidmət 
edəcək. Sərəncamın icrası ilə bağlı gələn ilin 
dövlət büdcəsində əməkhaqlarının, pensiya 
və sosial müavinətlərin, təqaüdlərin və digər 
sosial ödənişlərin artırılması nəzərdə tutulur.

Ümumiyyətlə, Azərbaycanın sosial–iqtisadi 
cəhətdən inkişafı dinamik xarakter daşıyır. 
Son illər davamlı olaraq islahatların həyata 
keçirilməsi ölkəmizin inkişaf proseslərini 
daha da gücləndirib. İkinci Qarabağ 
müharibəsindəki parlaq qələbəmizdən sonra 
abadlıq, yenidənqurma və bərpa işləri geniş 
vüsət aldı. Müharibədən yeni çıxmağımıza 
baxmayaraq, əhalinin sosial müdafiəsinin 
gücləndirilməsi istiqamətindəki tədbirlər 
davam etdirilir. Bütün bunlar respublikamızın 
iqtisadi qüdrətindən xəbər verir. 

Prezident İlham Əliyev daim xalqla 
təmasda olur, vətəndaşları narahat edən 
problemləri birbaşa onların dilindən dinləyir 

və bu məsələlərin həlli ilə bağlı müvafiq 
göstərişlər verir. Bir neçə il əvvəl ölkədə baş 
vermiş daşqınlar, zəlzələlər, yanğınlar zamanı 
da bunun şahidi olduq. Dövlət başçımız dərhal 
təbii fəlakətdən zərər çəkənlərin yanında oldu 
və əhaliyə dəymiş ziyan dövlət tərəfindən 
ödənildi. Təbii fəlakət zamanı evləri dağılmış 
sakinlərə əvvəlkindən də rahat və səliqəli 
mənzillər tikildi. 

Azərbaycan dövlətinin sosial sahədə 
atdığı addımlar öz miqyasına, təsir dairəsinə, 
əhəmiyyətinə görə, elə əhatəlidir ki, bu 
tədbirlər dünyanın heç bir ölkəsində müşahidə 
olunmur. Bütövlükdə, 3 milyona yaxın insan 
dövlətin sosial təşəbbüslərinin icrasından 
faydalanır. Azərbaycan dövlətinin yürütdüyü 
sosial siyasət, həqiqətən də, inqilabi xarakter 
daşıyır. 

Prezident İlham Əliyevin “Əhalinin sosial 
rifahının qorunması sahəsində əlavə tədbirlər 
haqqında” sərəncamı humanizm prinsiplərinə 
söykənən sosialyönümlü siyasətin davam 
etdiyini, dövlət başçısının daim hər bir 
vətəndaşının yanında olduğunu təsdiqləyən 
növbəti qətiyyətli addımdır.

Mehman İSMAYILOV,  
politoloq

 Çıraq platformasında 2021-ci il sentyabr ayının 
23-də başlamış 25 günlük profilaktik işlər proqramı 
oktyabrın 16-da uğurla başa çatıb. BP-dən  verilən 
məlumata görə, proqram üzrə nəzərdə tutulmuş 
bütün işlər tam təhlükəsiz şəkildə icra olunub və 
platformanın hasilat və ixrac sistemləri işə salınıb. 
Hazırda hasilatın tədricən artırılması prosesi 
davam edir.

Çıraq platformasında 
hasilat bərpa edilib

Xatırladaq ki, profilaktik işlər proqramına, əsasən, 
inspeksiya və təzələnmə işləri, o cümlədən məşəl uclarının 
dəyişdirilməsi, alışdırma sisteminin modernləşdirilməsi, ötü-
rücü siyirtmələrin dəyişdirilməsi və vacib təmir işləri daxil idi. 
Proqramın iş həcminin əsas hissəsini həmçinin Çıraq qazlift 
layihəsinin yalnız platformanın dayandığı vaxt icra oluna 
bilən işlər təşkil edirdi.

Bu layihənin məqsədi Çırağın istismar ömrünün uzadıl-
ması, hasilatın gücləndirilməsi və platformada iş prosesinin 
daha təhlükəsiz və etibarlı şəkildə davam etməsi idi. 

Belə proqramlar normal əməliyyatların bir hissəsidir və 
onlar planlaşdırılmış şəkildə bp-nin Xəzərdə əməliyyatçısı 
olduğu digər platformalarda və obyektlərdə də müntəzəm 
olaraq həyata keçirilir.

“Xalq qəzeti”

STP Şirkətlər Qrupu ilə Ələt Azad İqtisadi 
Zonası memorandum imzalayıblar

STP Şirkətlər Qrupu və Ələt Azad İqtisadi Zonası arasında Strateji 
Əməkdaşlıq üzrə Anlaşma Memorandumu imzalanıb. İmzalama mərasimi STP 
Şirkətlər qrupunun “Rebuild Karabakh” sərgisində baş tutub.  

Memorandumun məqsədi  iki qurum 
arasında iqtisadi əlaqələri inkişaf etdirməkdir. 
Tərəflər bir-birinin fəaliyyətinin təşviq olunma-
sı və sərmayələrin cəlb edilməsi üçün birgə 
layihələr həyata keçirəcəklər. Memorandumu 
STP Şirkətlər qrupunun baş direktoru Rus-
lan Ağabəyli və Ələt Azad İqtisadi Zonası 
səlahiyyətli qurumunun İdarə Heyətinin sədri 
Valeh Ələsgərov imzalayıblar.  

Anlaşma memorandumuna “Sərmayə 
yatırımlarının həyata keçirilməsinə qarşılıqlı 
dəstəyin göstərilməsi”, “İşgüzar səfərlər za-
manı qarşılıqlı zəruri əlaqələndirmənin təşkili”, 
“Bilik, informasiya və təcrübənin mübadiləsi” 
və s. istiqamətləri əhatə edən bəndlər daxildir.   

Ələt Azad İqtisadi Zonası ölkənin qeyri-
neft sektoruna yerli və xarici investisiyaların 
cəlbini gücləndirmək üçün həyata keçirilən 

bir layihədir. Bu strateji coğrafi məkandan 
regional investisiya mərkəzini təmin etmək 
və Avropa-Qafqaz-Asiya və Şimal-Cənub 
nəqliyyat dəhlizlərində rəqabət qabiliyyətini 
artırmaq üçün istifadə ediləcək. 

STP Şirkətlər qrupu regionda ilk texnopark 
olmaqla kabel, elektrik avadanlıqları, alümini-
um və mis profillər, sendviç panellər, polimer 
borular, dəqiq mexaniki emal, qaynaq quraş-
dırma, ağır maşınqayırma, qaynar sinkləmə, 
qumlama və rəngləmə, metaləritmə və texniki 
qazların istehsalı kimi 30-dan çox istehsal 
sahələrini tərkibində birləşdirir.  Müəssisənin  
təklif etdiyi yüksək keyfiyyətli məhsul və 
xidmətlər neft-qaz,  energetika, inşaat, kənd 
təsərrüfatı kimi sahələrdə idxalın azalmasına 
istiqamətlənib.  

Samirə ƏLİYEVA, “Xalq qəzeti”

Azərbaycanda telefon rabitəsinin  
140 illiyi ilə əlaqədar müsabiqə elan olunub
Rəqəmsal İnkişaf və Nəqliyyat Nazirliyi 
Azərbaycanda telefon rabitəsinin 
yaradılmasının 140 illiyi ilə əlaqədar 
jurnalistlər üçün müsabiqə elan edir.

Nazirlikdən verilən məlumatda bildirilir 
ki, müsabiqə aşağıdakı nominasiyalar üzrə 
keçirilir:

“Telefon rabitəsi – İKT – Rəqəmsal inkişaf” 
mövzusunda 

Ən yaxşı veriliş
Ən yaxşı reportaj 
Ən yaxşı məqalə
Müsabiqəyə təqdim olunmuş yazılarda 

aşağıdakı meyarlara üstünlük veriləcək:
• Materialların mövzunu dolğun əhatə etmə 

səviyyəsi;
• Faktların və məsələlərin düzgün təhlili;
• Oxucu üçün informasiyalılıq dərəcəsi; 
• İfadə vasitələrinin zənginliyi;
Müsabiqədə iştirak edən müəlliflərin ha-

zırladıqları məqalə və videomateriallar 25 okt-
yabr – 6 dekabr tarixləri aralığında yayımlan-
malıdır. Materialların linkləri 140il@mincom.
gov.az elektron poçt ünvanına göndərilməlidir.

Materiallarla birlikdə müsabiqədə iştirak 
edən müəllif özü barədə məlumatları (adı, 
soyadı, iş yeri və vəzifəsi, əlaqə telefonu və 

elektron poçt ünvanı) təqdim etməlidir.
Bir müəllif yalnız bir nominasiyada iştirak 

edə bilər. 
Nominasiyalar üzrə qəbul olunmuş 

materiallar münsiflər heyəti tərəfindən 
qiymətləndiriləcək və qaliblər müəyyən 
ediləcək. Onların adları 22 dekabr tarixində 
açıqlanacaq.

Qaliblərə pul mükafatı təqdim olunacaq. 

“Xalq qəzeti”

“Bizim həyət” layihəsinin əsas 
məqsədi Bakı həyətlərinin ekoloji 
cəhətdən təmiz və abad edilməsi, şəhər 
ekologiyasının sütununu təşkil edən 
yaşıllıqların bərpası, sağlam həyat 
tərzinin formalaşdırılması, sakinlər üçün 
təhlükəsiz və rahat yaşam şəraitinin 
yaradılmasıdır.

Abadlaşdırılan növbəti həyətdə əlil və 
sağlamlıq imkanları məhdud olan insanla-
rın rahat hərəkəti nəzərə alınıb, bütün yaş 
qrupları üzrə uşaqların inkişafı üçün əlverişli 

şəraitin yaradılıb, gənclərin asudə vaxtları-
nın səmərəli keçirmələri məqsədilə müxtəlif 
idman qurğuları quraşdırılıb, futbol və bas-
ketbol meydançası inşa olunub. Yeni həyətin 
ərazisində 5 ədəd söhbətgah, çoxsaylı otura-
caqlar, tullantılar üçün qutular quraşdırılıb.

Sakinlərin istək və maraqları nəzərə alına-
raq, yeni liftlər, müasir işıqlandırma dirəkləri 
quraşdırılıb, binaların fasadları, dam örtükləri 
və giriş hissələri təmir olunub. Həyətin 
ərazisindəki mövcud yaşıllıqlara əlavə olaraq 
80 ədəd ağac əkilib, yaşıllıq zolağı salınıb.

Sözügedən layihənin Bakının bütün ra-
yonlarında həyata keçirilməsi nəzərdə tutulur. 

Samirə ƏLİYEVA,  
“Xalq qəzeti”

Heydər Əliyev Fondunun vitse-prezidenti, IDEA İctimai Birliyinin təsisçisi və 
rəhbəri Leyla Əliyevanın təşəbbüsü ilə həyata keçirilən "Bizim həyət" layihəsi 
çərçivəsində növbəti abadlaşdırılmış həyət sakinlərin istifadəsinə verilib.

Bakı Şəhər İcra Hakimiyyətindən verilən məlumata görə, yenilənmiş həyət 
Bakı şəhəri, Nəsimi rayonu, Hüseyn Seyidzadə küçəsi 1 və 2a ünvanında 
yerləşən, təxminən, 1600 nəfər sakinin yaşadığı binaları əhatə edir.

“Bizim həyət” layihəsi 
çərçivəsində daha bir 

həyət abadlaşdırılıb 

